
Müqəddimə

Ölkədə işəgötürən-işçi münasibətlərinin rəsmiləşdirilməsi, əməyin ödənişinin təşkilinə nəzarət mexanizmlərinin təkmilləşdirilməsi istiqamətində həyata keçirilən tədbirlər üçün qeyri-formal məşğul əhalinin sayının müəyyən olunması mühüm əhəmiyyət kəsb edir. Qeyri-formal məşğul əhaliyə dair statistik məlumatların əldə edilməsi əmək bazarında bu sahə üzrə vəziyyətin daha ətraflı öyrənilməsinə, təhlil edilməsinə və informasiya təminatının yaxşılaşdırılmasına, həmçinin ölkədə məşğulluq siyasətinin aparılmasına xüsusi töhfə verəcəkdir.
Metodologiyada müvafiq anlayışlar, qeyri-formal sektorun və qeyri-formal məşğulluğun konseptual çərçivəsi və rəsmi statistikada müəyyən olunması məsələləri əks olunmuşdur. 
Annotasiya

Metodologiyada qeyri-formal iqtisadiyyatda məşğulluğu əks etdirən iki komponent üzrə (qeyri-formal sektorda məşğulluq və qeyri-formal məşğulluq) əmək bazarında vəziyyətin öyrənilməsi məqsədilə Beynəlxalq Əmək Təşkilatının (BƏT) bu sahəyə aid ümumi prinsipləri və tövsiyələri əsas götürülməklə statistik qiymətləndirmənin aparılması öz əksini tapmışdır.  
1. Ümumi məlumat
Metodologiya ölkədə qeyri-formal məşğulluq səviyyəsinin statistik qiymətləndirilməsi, həmçinin qeyri-formal məşğulluğa dair məlumatların beynəlxalq müqayisəliliyinin təmin olunması məqsədilə ev təsərrüfatlarında əhalinin qeyri-formal məşğulluq səviyyəsinin qiymətləndirilməsinə dair seçmə statistik müayinələrin keçirilməsi zamanı istifadə olunması üçün işlənib hazırlanmışdır. Azərbaycan Respublikası Prezidentinin 2018-ci il 14 fevral tarixli 3672 nömrəli Sərəncamı ilə təsdiq edilmiş     “2018-2025-ci illərdə Azərbaycan Respublikasında rəsmi statistikanın inkişafına dair Dövlət Proqramı”na uyğun olaraq, əhalinin qeyri-formal məşğulluq səviyyəsinin qiymətləndirilməsinə dair statistik müayinələrin keçirilməsi 2019-cu və 2022-ci illərdə nəzərdə tutulmuşdur.
Müayinə nəticəsində əldə olunan qeyri-formal məşğul əhaliyə dair cins tərkibi, yaş qrupları, fəaliyyət növləri, təhsil səviyyəsi və s. göstəricilər üzrə məlumatlar layiqli əməyə aid Dayanıqlı İnkişaf Məqsədləri göstəricisi olan “Qeyri-kənd təsərrüfatı sektorunda qeyri-formal məşğulluğun xüsusi çəkisi” göstəricisinin müəyyən olunmasına, həmçinin Azərbaycan Respublikası Prezidentinin 2016-cı il 6 dekabr tarixli 1138 nömrəli Fərmanı ilə təsdiq edilmiş “Azərbaycan Respublikasının milli iqtisadiyyat perspektivi üzrə Strateji Yol Xəritəsi”ndə bu sahədə qarşıya qoyulmuş hədəflərə nail olma vəziyyətinin statistik qiymətləndirilməsinə imkan verəcəkdir.
2. Metodologiyanın əsaslandığı beynəlxalq standartlar, metodoloji 

materiallar və milli  normativ-hüquqi sənədlər
Bu metodologiya 1993-cü və 2003-cü illərdə keçirilmiş Əmək statistiklərinin 15-ci və 17-ci beynəlxalq konfranslarında müvafiq olaraq qəbul olunmuş “Qeyri-formal sektorda məşğulluq statistikasına dair Qətnamə”yə və “Qeyri-formal məşğulluğun statistik müəyyənləşdirilməsi üzrə rəhbər prinsiplər”ə, Əmək statistiklərinin 19-cu beynəlxalq konfransının qətnaməsi əsasında 2013-cü ildə BƏT tərəfindən qəbul olunmuş “Qeyri-formal sektor və qeyri-formal məşğulluq statistikası üzrə tövsiyə: qeyri-formallığın qiymətləndirilməsi” adlı metodoloji sənədlərə, həmçinin beynəlxalq təsnifatlara əsaslanır. 
Metodologiyada istifadə olunan anlayışlar Azərbaycan Respublikasının Əmək Məcəlləsindən və “Məşğulluq haqqında” Qanundan, həmçinin BƏT-in əmək statistiklərinin beynəlxalq konfranslarında qəbul edilmiş qətnamə və tövsiyələrdən istifadə edilməklə hazırlanmışdır.
3. Metodologiyada istifadə edilmiş anlayışlar
Metodologiyada aşağıdakı anlayışlardan istifadə olunur:

Məşğulluq - Azərbaycan Respublikası vətəndaşları, əc​nə​bilər və vətəndaşlığı olmayan şəxslərin Azərbaycan Respublikasının qanunvericiliyinə zidd olmayan və qazanc (gəlir) gətirən hər hansı fəaliyyətdir;
Qeyri-formal məşğulluq - Azərbaycan Respublikasının Əmək Məcəlləsinə uyğun olaraq əmək müqaviləsi (kontrakt) və ya Azərbaycan Respublikasının Mülki Məcəlləsinə uyğun olaraq mülki hüquqi müqavilə bağlanılmadan müəyyən fəaliyyətin yerinə yetirilməsi, Azərbaycan Respublikasının Vergi Məcəlləsinə uyğun olaraq sahibkarlıq fəaliyyətinin və mülkiyyətində olan kənd təsərrüfatına yararlı torpaqdan istifadənin rəsmiləşdirilmədən həyata keçirilməsi, eləcə də “Ailə kəndli təsərrüfatı haqqında” Azərbaycan Respublikasının Qanununa uyğun olaraq yerli özünüidarəetmə orqanlarında uçota durmadan ailə kəndli təsərrüfatının təşkili nəticəsində qazanc (gəlir) əldə edilməsidir; 
Müvəqqəti məşğulluq - şəxsin Azərbaycan Respublikasının Əmək Məcəlləsinə uyğun olaraq mövsümi işlərə, “Məşğulluq haqqında” Azərbaycan Respublikasının Qanunu ilə müəyyən edilmiş qaydada haqqı ödənilən ictimai işlərə cəlb edilməsi və ya əmək birjaları vasitəsilə müəyyən müddət ərzində ictimai faydalı fəaliyyətdir.
Muzdla işləyənlər - Azərbaycan Respublikasının Əmək Məcəlləsinə uyğun olaraq işəgötürənlə əmək müqaviləsi (kontrakt) bağlayaraq, müvafiq iş yerlərində əmək fəaliyyətini əməkhaqqı müqabilində yerinə yetirən şəxslərdir (bununla yanaşı, əmək statistiklərinin 15-ci beynəlxalq konfransında qəbul edilmiş “Məşğulluq statusuna dair beynəlxalq təsnifat”a uyğun olaraq işəgötürənlə fərdi qaydada yazılı və ya şifahi formada əmək müqaviləsi bağlayaraq pul şəklində və ya natura formasında haqqı ödənilməklə çalışan şəxslərdir);
Özünüməşğulluq - şəxsin müstəqil surətdə və yaxud dövlətin dəstəyi ilə özünü işlə təmin etməsidir;
Sahibkar (işəgötürən) – işçilərlə əmək müqaviləsi (kontrakt) bağlamaq, ona xitam vermək, yaxud onun şərtlərini dəyişdirmək hüququna malik olan və əsas məqsədi fərdi qaydada, yaxud ortağı (ortaqları) ilə birlikdə müstəqil surətdə əmlak istifadəsindən, malların istehsalından və (və ya) satışından, işlərin görülməsindən və ya xidmətlərin göstərilməsindən mənfəət götürən şəxsdir;

Fərdi əmək fəaliyyəti ilə məşğul olan şəxs – fərdi qaydada, yaxud ortağı (ortaqları) ilə birlikdə işləyən və işə daimi əsasda muzdlu işçi cəlb etməyən şəxsdir;

İstehsal kooperativinin üzvü – kooperativ formasında təşkil edilmiş müəssisədə işləyən və həmin müəssisənin digər üzvləri kimi istehsalın təşkilinə, məhsulun satışına və (və ya) digər fəaliyyətlərə, habelə investisiyalara və mənfəətin üzvlər arasında bölgüsünə dair qərarların qəbulunda bərabər hüquqlara malik olan şəxsdir. İstehsal kooperativinin muzdlu işçiləri həmin kooperativin üzvü deyil.

Ailə kəndli təsərrüfatında və ya ailə müəssisəsində haqqı ödənilmədən çalışan – ailə üzvlərinin və onlarla birgə fəaliyyət göstərən şəxslərin fərdi əməyi və mülkiyyətində (icarəsində) olan əmlak əsasında hüquqi şəxs yaratmadan kənd yerlərində kənd təsərrüfatı məhsullarının istehsalı, emalı, saxlanması, daşınması və satılması ilə məşğul olan təsərrüfatın üzvü, yaxud ailə üzvlərindən birinin mülkiyyətində və ya ailə üzvlərinin ümumi pay mülkiyyətində olan müəssisədə ödənişsiz əsasda çalışan şəxsdir.
 Ev təsərrüfatına məxsus müəssisə - hüquqi şəxs olmadan malların istehsalını və ya xidmətlərin göstərilməsini həyata keçirir və bu vahidlər üçün maliyyə hesabatlarının tam toplusu tərtib olunmur.
Ev təsərrüfatlarının qeyri-korporativ müəssisələri - institusional vahidlərə (korporasiyalara, kvazikorporasiyalara) məxsus olan əlamətlərə malik deyil və öz mülkiyyətçilərindən (ev təsərrüfatlarından) ayrı institusional vahid kimi qəbul edilmir.
Korporasiya – gəlir əldə etmək məqsədilə mal və xidmətlərin istehsalı ilə məşğul olan və səhmdarların seçdikləri direktorlar şurası tərəfindən idarə olunan hüquqi şəxsdir.


Kvazikorporasiya – rəsmi korporasiya statusu olmayan, lakin bütün digər meyarlara görə korporasiyalara oxşar, yəni öz adından və istədiyi kimi, gəlir və əmlakından istifadə edən, digər vahidlərlə iqtisadi əlaqələr yaradan və maliyyə öhdəlikləri qəbul edən hüquqi şəxsdir. Kvazikorporasiya aktiv və passivlər balansı da daxil olmaqla, bütün mühasibat hesablarını aparmalıdır. Kvazikorporasiya dövlət (məsələn, səhmləşdirilməmiş dövlət müəssisə və təşkilatları) və xüsusi (məsələn, məhdud məsuliyyətli cəmiyyətlər, kooperativlər) mülkiyyətdə ola bilər.

4. Qeyri-formal sektorun konseptual çərçivəsi və statistik                                                              cəhətdən müəyyən olunması

Əmək statistiklərinin 15-ci beynəlxalq konfransının qətnaməsinə əsasən qeyri-formal sektor şəxslərin məşğulluğunu və gəlirdə iştirakını təmin etməklə malların istehsalını və ya xidmətlərin göstərilməsini həyata keçirən vahidlər məcmusu kimi xarakterizə olunur. Bu vahidlər, bir qayda olaraq istehsal faktoru kimi əmək və kapital bölgüsündə iştirakı olmayan və ya az iştirakı olan aşağı səviyyəli təşkilatçılıq əsasında işləyir və kiçik miqyaslı fəaliyyəti ilə fərqlənir, əmək münasibətləri isə rəsmi müqavilə şərtlərinə deyil, əsasən təsadüfi məşğulluğa, qohumluq, şəxsi və ya sosial əlaqələrə əsaslanır. Ümumiyyətlə, qeyri-formal sektor məşğul şəxslərin və ya onların iş yerlərinin xarakteristikası əsasında deyil, fəaliyyəti həyata keçirən istehsalçı vahidlərin (müəssisələrin) xarakteristikası əsasında müəyyən olunmalıdır. İstehsalçı vahidlər üç qrupa (formal sektora, qeyri-formal sektora aid müəssisələrə və ev təsərrüfatlarına) bölünür. Bu vahidlər haqqında 5-ci bölmədə geniş məlumat verilmişdir.
Statistik məqsədlər üçün qeyri-formal sektor Milli hesablar sistemi (MHS-2008) çərçivəsində müəyyən olunmuş ev təsərrüfatlarına məxsus müəssisələri və ya eyni əhəmiyyətli ev təsərrüfatlarının qeyri-korporativ müəssisələri kimi fəaliyyət göstərən istehsalçı vahidlərin alt qrupu kimi nəzərdə tutulur. Ev təsərrüfatlarına məxsus müəssisələr (və ya eyni əhəmiyyətli ev təsərrüfatlarının qeyri-korporativ müəssisələri) korporasiya və kvazikorporasiyalardan təşkilati-hüquqi formasına və maliyyə hesablarının növünə görə fərqlənir. 
Ümumilikdə, bu metodologiyada istifadə olunan “müəssisə” termini satış və ya mübadilə məqsədilə mallar istehsal edən və ya xidmət göstərən istənilən vahid kimi geniş mənada izah olunur. Bura ancaq işçi cəlb edən və ya xidmət göstərən istehsalçı vahidləri deyil, həm də özünüməşğul kimi fərdi əmək fəaliyyəti ilə məşğul olanlar, ailə üzvü kimi ödənişsiz əsasda kömək göstərənlər də daxildir. İstehsal fəaliyyəti sahibkarın yerləşdiyi ünvanda və ya başqa yerdə həyata keçirilə bilər. Beləliklə, taksi sürücüləri, ev işləri ilə məşğul olanlar və digər bu kimi şəxslər də “müəssisə” kimi başa düşülür. 
Qeyri-formal sektorda istehsalçı vahidlər aşağıdakı xarakterik xüsusiyyətlərə malikdir:        
· əsas fondlar və digər istifadə olunan aktivlər istehsalçı vahidlərə deyil, onların sahiblərinə (sahibkarlara) məxsusdur;

· vahidlər digər vahidlərlə qarşılıqlı müqavilə bağlaya bilmir və öz adından üzərinə öhdəliklər götürə bilmirlər;

· sahibkarlar istehsal prosesini təşkil edir və istehsal prosesi zamanı bütün öhdəliklərə şəxsən məsuliyyət daşıyırlar;

· aşağı səviyyəli təşkilatçılıq və kiçik miqyaslı fəaliyyət;

· istehsalçı vahidlər ev təsərrüfatından və ya onun üzvlərindən kənarda yaradılmış sərbəst hüquqi şəxslər deyil; 
· əmək münasibətləri rəsmi müqavilə şərtlərinə deyil, şifahi razılaşmaya və ya şəxsi və ya qohumluq əlaqələrinə əsaslanır;
· əsas fondlar bir qayda olaraq həm təsərrüfat ehtiyacları, həm də şəxsi məqsədlər üçün istifadə olunur;

· fəaliyyət qanunvericiliyin tələblərinə uyğun olmadan həyata keçirilir (məsələn, vergilərin ödənilməsindən və ya sosial müdafiə fonduna ödəmələrdən yayınma).

Qeyri-formal sektora aid müəssisələrdə məşğul olan şəxslər aşağıdakı kimi müəyyən olunur:
1. Haqqı ödənilmədən çalışan ailə üzvlərini cəlb etməklə və daimi əsaslarla muzdlu işçi cəlb etməmək şərti ilə fərdi şəkildə bir və ya daha çox tərəfdaş ilə özünüməşğulluq şəraitində işləyib gəlir əldə edən və milli qanunvericiliyin tələblərinə uyğun olaraq qeydiyyatdan keçməyən fərdi əmək fəaliyyəti ilə məşğul olanlar;

2. Daimi əsaslarla bir və ya bir neçə işçi cəlb edən sahibkarlar. Milli şəraitdən asılı olaraq sahibkarların (işəgötürənlərin) fəaliyyəti aşağı​dakı üç meyardan ən azı birinin əsasında müəyyən oluna bilər:

· işçilərin sayı baxımından kiçik ölçülü müəssisələr (qeyd: bu kimi müəssislərin qeyri-formal sektora aid olması milli qanunvericilikdə nəzərdə tutulmamışdır); 

Bu ölçü meyarları aşağıdakı kimi formalaşır:
· daimi əsaslarla işləyən işçilərin sayı
· ümumi işçilərin sayı (o cümlədən müvəqqəti işə cəlb edilmiş işçilər daxil olmaqla)

· hesabat dövrü ərzində məşğul olan şəxslərin ümumi sayı (muzdla işləyən işçilərdən başqa sahibkarlar və ya mülkiyyətçilər, işgüzar tərəfdaşlar və haqqı ödənilmədən çalışan ailə üzvləri daxil olmaqla)
· müəssisələrin qeydiyyatının olmaması (milli qanunvericiliyin tələblərinə uyğun olaraq qeydiyyatdan keçməmiş müəssisələr);
· sahibkar (İşəgötürən) tərəfindən işçilərin rəsmi qeydiyyata alınmaması.
Sahibkarlar (işəgötürənlər), fərdi əmək fəaliyyəti ilə məşğul olanlar, daimi və müvəqqəti əsaslarla çalışan muzdlu işçilər, haqqı ödənilmədən çalışan ailə müəssisəsinin və istehsal kooperativlərinin üzvləri Məşğulluq statusuna dair beynəlxalq təsnifata   (ICSE-93) uyğun müəyyən olunur.

Beləliklə, 15-ci beynəlxalq konfransın qətnaməsinə uyğun olaraq, qeyri-formal sektora aid müəssisələri müəyyənləşdirən əsas meyarlar aşağıdakılar hesab olunur:

1. Təşkilati-hüquqi forma: hüquqi şəxs yaratmadan fəaliyyət göstərən müəssisə (qeyri-korporativ müəssisələri müəyyən etmək məqsədilə);
2. Mülkiyyət forması: ev təsərrüfatı üzvünün (üzvlərinin) nəzarətində və mülkiyyətində olan müəssisə (ev təsərrüfatlarının qeyri-korporativ müəssisələrini müəyyən etmək məqsədilə);
3. Maliyyə hesablarının növü: balans cədvəlləri daxil olmaqla maliyyə hesabatlarının tam toplusunun olmaması (ev təsərrüfatlarının qeyri-korporativ müəssisələrindən kvazi-korporasiyalar istisna olmaqla);
4. Məhsulun təyinatı: satış və ya barter məqsədilə bazara çıxarılan məhsulun bir hissəsi (bazar yönümlü istehsalı olan ev təsərrüfatlarının qeyri-korporativ müəssisələrini müəyyən etmək məqsədilə; şəxsi son istehlakı üçün istehsal edən ev təsərrüfatlarının qeyri-korporativ müəssisələri istisna olmaqla);
5. İqtisadi fəaliyyət növü: ev işlərində çalışan işçilərə ödəniş edən ev təsərrüfatları istisna olmaqla; kənd təsərrüfatı və onunla əlaqəli fəaliyyət növləri üzrə fəaliyyət göstərən müəssisələr də istisna ola bilər;
6. Bazar yönümlü istehsalı olan ev təsərrüfatlarının qeyri-korporativ müəssisələrinin alt sektoru kimi qeyri-formal sektora aid müəssisələri müəyyən etmək məqsədilə: 
6.1. Məşğul şəxslərin/muzdlu işçilərin/daimi əsaslarla cəlb edilmiş işçilərin müəyyən olunan saydan az olmaqla sayı (milli qanunvericiliyə uyğun olaraq bu say mövcud olarsa) və/və ya
6.2. Müəssisələrin rəsmi dövlət qeydiyyatının olmaması və ya
6.3. Sahibkar (İşəgötürən) tərəfindən işçilərin rəsmi qeydiyyata alınmaması.

Milli hesablar sisteminə (MHS-2008) əsasən qeyri-formal sektor sahəsi istehsal sahəsi çərçivəsində həyata keçirilən fəaliyyətlərlə məhdudlaşır. Bu məhdudiyyət qeyri-formal sektorda məşğulluğun, istehsalın və gəlirin qiymətləndirilməsini nəzərdə tutmuşdur. Ödənişsiz əsasda çalışan ev təsərrüfatının üzvü tərəfindən şəxsi istehlak üçün göstərilən xidmətlər bu sahəyə daxil edilmir. 
15-ci beynəlxalq konfransın qətnaməsinə əsasən, kənd təsərrüfatı sahəsi və ona yaxın fəaliyyət növləri üzrə fəaliyyət göstərən müəssisələr ev təsərrüfatlarının qeyri-korporativ müəssisəsi kimi konseptual baxımından qeyri-formal sektoru müəyyənləşdirən meyarlara uyğun fəaliyyət göstərirsə, onda bu kimi müəssisələr qeyri-formal sektora daxil edilir ki, bunun da  milli səviyyədə tətbiqi məqsədəuyğundur.

5. Qeyri-formal məşğulluğun konseptual çərçivəsi və statistik                    cəhətdən müəyyən olunması
Qeyri-formal sektor anlayışının müəssisələrin xüsusiyyətlərinə əsasən müəyyənləşdirilməsi məşğulluğun qeyri-formallığının bütün aspektlərini əhatə etməyə imkan vermədiyini nəzərə alaraq, qeyri-formal sektor üzrə beynəlxalq ekspertlər qrupu (Dehli qrupu) “qeyri-formal məşğulluq” anlayışının istifadə olunmasını tövsiyə etmişdir. Bununla yanaşı, Beynəlxalq Əmək Konfransının 90-cı sessiyasında “Layiqli əmək və qeyri-formal iqtisadiyyat” mövzusunda aparılan müzakirələr əsasında “qeyri-formal iqtisadiyyat” termininin statistik izahının verilməsi və bununla əlaqədar statistik məlumatların əldə edilməsinin müəyyənləşdirilməsi ilə bağlı razılıq əldə edilmişdir. Belə ki, müzakirələrin nəticəsi olaraq “qeyri-formal iqtisadiyyatda məşğulluq”un aşağıdakı iki komponentdən ibarət müəyyən olunması BƏT-in yekun hesabatında öz əksini tapmışdır:
· “qeyri-formal sektorda məşğulluq” (15-ci beynəlxalq konfransın qətnaməsinə uyğun olaraq müəyyən edilmişdir); 
· qeyri-formal məşğulluq.     

Bununla əlaqədar olaraq, 2003-cü ildə keçirilmiş Əmək statistiklərinin 17-ci beynəlxalq konfransında qeyri-formal məşğulluğun statistik müəyyən olunması ilə bağlı əsas prinsiplər qəbul edilmişdir. Qeyd etmək lazımdır ki, qeyri-formal məşğulluğun konsepsiyasının aktuallığı ancaq inkişaf etməkdə olan və bazar iqtisadiyyatına keçid mərhələsində olan ölkələr üçün deyil, həmçinin inkişaf etmiş ölkələr üçün də nəzərdə tutulmuşdur.
Statistik müşahidə vahidi məşğul şəxs deyil, iş yeri qəbul edilmişdir. Bu qərarın qəbul edilməsinə səbəb şəxsin eyni vaxtda iki və daha çox formal və/və ya qeyri-formal iş yerində işləyə bilməsi hallarının olmasıdır. Belə yanaşma əvəzçilik üzrə iş kimi nəzərə alınır ki, praktikada bu cür hallarda iş yeri kimi əsas iş yeri nəzərdə tutulur. 
Bu yanaşmanın nəticəsi olaraq, məşğulluq iki əlamətə - istehsalçı vahidlərin növlərinə və iş yerlərinin növlərinə (formal, qeyri-formal) görə təsnifləşdirilir. 

Eyni zamanda, istehsalçı vahidlər üç qrupa bölünür:  

I. formal sektora aid müəssisələr;

II. qeyri-formal sektora aid müəssisələr;

III. ev təsərrüfatları.

İstehsalçı vahid olaraq formal sektora aid müəssisələr rəsmi qeydiyyatdan keçməklə öz aktiv və xərclərinin mühasibat uçotunu aparır. Eləcə də,
· işə qəbul qaydaları əmək müqaviləsi şərtləri çərçivəsində təşkil edilir;
· işəgötürən (sahibkar) və işçi arasındakı əmək münasibətləri bağlanmış rəsmi müqavilələr (kontraktlar) əsasında nizamlanır.       
Bu müəssisələrdə çalışan şəxslər müəyyən olunmuş iş saatları çərçivəsində işləmək, əməkhaqqı almaq və müəyyən imtiyazlara malik olmaq səlahiyyətinə malikdir. Bu şəxslər layiqli iş şəraitində çalışmalı, həmçinin ödənişli məzuniyyət, əmək hüququ pozulduğu halda müvafiq təşkilatlara müraciət etmək hüquqlarına malik olmalıdır. Bundan başqa, formal sektora aid müəssisələrdə çalışan işçilərin tibbi sığorta, uzunmüddətli xidmətə görə pensiya və s. kimi sosial müdafiə hüquqları olmalıdır.       
Bununla yanaşı, lazımi qədər gəlir əldə etmək üçün layiqli iş tapmayan bir çox insanlar qazanc əldə etmək üçün qeyri-formal sektora aid müəssisələrdə özünüməşğulluq fəaliyyəti ilə məşğul olmağa cəhd edirlər. 3-cü bölmədə qeyri-formal sektora aid müəssisələrin müəyyən edilməsi ilə bağlı geniş məlumat verilmişdir.
İstehsalçı vahid kimi çıxış edən ev təsərrüfatları ödənişli əsasda ev işlərinə cəlb edilmiş işçiləri (məs. bağban, sürücü, mühafizəçi, tərbiyəçi, xadimə və s.) müəyyən edən ev təsərrüfatlarıdır. Milli hesablar sisteminin (MHS-2008) istehsal sərhədlərindən kənar müəyyənləşdirilmiş öz şəxsi son istehlakı üçün ödənişsiz əsasda ev işlərində çalışanlar və ya şəxsi xidmət göstərənlər (məs. ailə üzvlərinə qulluq göstərənlər, şəxsi ev tikənlər və s.) məşğulluq kateqoriyasına aid olmadığından yuxarıda göstərilən ev təsərrüfatlarına daxil edilmir.  
Formal və ya qeyri-formal xarakterli olmasından asılı olmayaraq iş yerləri məşğulluq statusu üzrə beynəlxalq təsnifata uyğun olaraq beş əsas qrup (muzdlu işçilər, sahibkarlar (işəgötürənlər), fərdi əmək fəaliyyəti ilə məşğul olanlar, ailə kəndli təsərrüfatında və ya ailə müəs​si​sə​lə​ri​ndə haq​qı ödənil​mə​​dən çalışanlar və istehsal kooperativlərinin üzvləri) üzrə fərqlənir. Qeyd etmək lazımdır ki, qeyri-formal məşğulluq ümumilikdə sosial və hüquqi müdafiə, həmçinin əlavə ödəniş və güzəşt olmayan iş yerlərində müəyyən olunur. 

Qeyri-formal məşğulluq üçün konseptual çərçivə məşğulluq statusu üzrə iş yerlərinin və MHS-nə uyğun olaraq isteh​salçı vahidi​n növlərindən ibarət təşkil olunmuşdur.
Qeyri-formal məşğulluq üçün konseptual çərçivə

	İsteh​salçı vahidlərin növü
	Məşğulluq statusu üzrə iş yerləri

təsərrüfatları

*) ev işlərində çalışmaq üçün haqqı ödənilməklə işçiləri işə cəlb edən ev təsərrüfatları istisna olunur  (15-ci beynəlxalq konfransda qəbul edilmiş qətnaməyə əsasən).
	
	- istehsalçı vahidlərin göstərilmiş bu növündə mövcudluğu müəyyən olunmayan iş yerləri;

	
	- formal iş yerləri;

	
	- qeyri-formal iş yerlərinin müxtəlif növləri.


Qeyri-formal məşğulluğa dair konseptual çərçivəyə uyğun olaraq, qruplar aşağıdakı kimi formalaşır:

· qeyri-formal məşğulluq (konseptual çərçivə üzrə 1-6-cı və 8-10-cu bölmələr);

· qeyri-formal sektorda məşğulluq (konseptual çərçivə üzrə 3-8-ci bölmələr);

· qeyri-formal sektordan kənarda olan qeyri-formal məşğulluq (konseptual çərçivə üzrə 1, 2,  9 və 10-cu bölmələr).

Əmək statistiklərinin 17-ci beynəlxalq konfransında qəbul edilmiş tövsiyəyə əsasən, “qeyri-formal məşğulluq” müəyyən olunmuş dövr ərzində keçirilmiş müayinə əsasında qeyri-formal iş yerlərinin (formal sektora, qeyri-formal sektora aid müəssisələrdə və ya ev təsərrüfatlarında) ümumi sayı kimi müəyyən edilir və aşağıdakıları əhatə edir: 
· Muzdla işləyənlər (konseptual çərçivə üzrə 2-ci, 6-cı və 10-cu bölmələr) - formal, qeyri-formal sektora aid müəssisələrdə və ya ev işlərində çalışmaq üçün işçi cəlb edən ev təsərrüfatlarında işləməsindən asılı olmayaraq qeyri-formal iş yerlərində məşğul olanlardır. Əmək münasibətləri milli əmək qanunvericiliyinə uyğun olmayan, sosial müdafiə və ya müəyyən olunmuş güzəşt və imtiyazların (ödənişli illik və ya xəstəliklə bağlı məzuniyyətlər, sosial müdafiə, işdən azad olunma ilə bağlı əvvəlcədən xəbərdarlıq və s.) əldə edilməsi kimi hüquqlardan kənar qalan qeyri-formal iş yerlərində çalışanlar muzdlu işçi kimi müəyyən edilir;
· İşəgötürənlər (sahibkarlar) və fərdi əmək fəaliyyəti ilə məşğul olanlar (konseptual çərçivə üzrə 3-cü və 4-cü bölmələr) – qeyri-formal sektora aid olmaqla öz şəxsi müəssisələrində məşğul olan şəxslərdir. Fərdi əmək və sahibkarlıq fəaliyyətlərinin məşğulluq vəziyyətini praktiki olaraq müəssisələrin növündən ayırmaq mümkün deyil. Beləliklə, onların iş yerlərinin qeyri-formal xarakterliyi bilavasitə müəssisələrin xarakteristikasından asılı olaraq müəyyənləşdirilir;
· Formal və qeyri-formal sektora aid müəssisələrdə çalışmasından asılı olmayaraq ailə kəndli təsərrüfatında və ya ailə müəs​si​sə​lə​ri​ndə haq​qı ödənilmə​​dən çalışanlar (konseptual çərçivə üzrə 1-ci və 5-ci bölmələr) -  haqqı ödənil​mə​​dən çalışan ailə üzvlərinin bir qayda olaraq yazılı əmək müqaviləsi olmur və onların məşğulluq şərtləri əmək qanunvericiliyi, sosial təminat sahəsində normativ-hüquqi aktlar, kollektiv müqavilələr və s. ilə tənzimlənmir. Bu onların iş yerlərinin qeyri-formal xarakterliyini şərtləndirir. Ailə müəssisələrində əmək müqaviləsi əsasında çalışan işçilər isə muzdlu işçi hesab edilir;
· Qeyri-formal istehsal kooperativlərinin üzvləri (konseptual çərçivə üzrə 8-ci bölmə) – Onların iş yerlərinin qeyri-formal xarakter olması bilavasitə üzvü olduğu kooperativin xarakteristikasını müəyyən edir.
Bununla yanaşı, 19-cu beynəlxalq konfransında qəbul edilmiş qətnaməyə əsasən ev təsərrüfatlarının şəxsi son istehlakı üçün mallar istehsal edən fərdi əmək fəaliyyəti ilə məşğul olan şəxslər (konseptual çərçivə üzrə 9-cu bölmə) məşğul əhalinin tərkibinə daxil edilmir. 
Qeyri-formal sektora aid müəssisələrdə formal iş yerlərində məşğul olan muzdla çalışan işçilər (konseptual çərçivə üzrə 7-ci bölmə). Bu hal o zaman baş verir ki, bu şəxslər qeyri-formal sektorda çalışan məşğul əhaliyə daxil edilsə də, qeyri-formal məşğul əhaliyə daxil edilmir. Bu şəxslər qeyri-formal sektorda məşğul olan muzdla çalışan işçilər hesab olunur ki, onlar da milli əmək qanunvericiliyi əsasında fəaliyyət göstərir, gəlir vergisi ödəyir və sosial müdafiə hüquqlarına malik olur. Ölkələrin əksəriyyətində muzdla çalışan bu kimi işçilərin sayının kifayət qədər az olduğu müşahidə olunur.   
Ümumilikdə, beynəlxalq praktikada aşağıdakı cədvəldə göstərilmiş meyarlar əsasında qeyri-formal iqtisadiyyatda məşğulluğun qiymətləndirilməsi həyata keçirilir. 

	Qeyri-formal sektorda məşğulluq
	Qeyri-formal məşğulluq

	· İnstitusional sektor
· Təşkilatın hüquqi əsası/mülkiyyət növü  

· Müəssisənin qeydiyyatı (milli səviyyədə) 
· Mühasibat uçotunun mövcudluğu 

· Vergi ödənişi 

· Müəssisənin ölçüsü 

· Iş yerinin harada yerləşməsi (küçədə, sexdə, emalatxanada və s.)
	· Məşğulluq statusu 

· Sosial müdafiənin mövcudluğu (muzdlu işçilərə münasibətdə)
(a) İşəgötürən tərəfindən sosial müdafiə fonduna və ya pensiya fonduna ödəniş 

· İş yerində sosial müdafiənin aşağıdakı formalarının mövcudluğu 

(b) İllik ödənişli məzuniyyətdən istifadə imkanı  

(c) Xəstəliyə görə ödənişli məzuniyyətdən istifadə imkanı
· Iş yerində tibbi sığortanın və ya digər güzəştin olması 


Qeyri-formal sektorda məşğulluğa və qeyri-formal məşğulluğa dair məlumatların əldə edilməsi üçün cədvəldə qara fonla qeyd edilmiş meyarların kifayət qədər əhatəli olduğunu nəzərə alaraq, bu meyarların tətbiqi BƏT tərəfindən ölkələrə tövsiyə olunmuşdur. Qeyd etmək lazımdır ki, milli səviyyədə sözügedən meyarlar çərçivəsində qeyri-formal sektorda məşğulluğun və qeyri-formal məşğulluğun qiymətləndirilməsi nəzərdə tutulmuşdur.    

